
Cyflwyniad 

1. Gosododd Llywodraeth Cymru Femorandwm Cydsyniad Deddfwriaethol1 Rhif 
1 (“Memorandwm Rhif 1”) mewn cysylltiad â’r Bil Diogelu Data a Gwybodaeth 
Ddigidol (Rhif 2) gerbron y Senedd ar 29 Mawrth 2023.  

2. Cyfeiriodd y Pwyllgor Busnes Femorandwm Rhif 1 at y Pwyllgor hwn ac at y 
Pwyllgor Deddfwriaeth, Cyfiawnder a’r Cyfansoddiad, a’r dyddiad cau ar gyfer 
cyflwyno adroddiad oedd 8 Mehefin 2023. Wedi hynny, estynnodd y Pwyllgor 
Busnes y dyddiad cau hwn hyd at 6 Gorffennaf 2023.  

3. Gosododd Llywodraeth Cymru Femorandwm Cydsyniad Deddfwriaethol Rhif 
22 (“Memorandwm Rhif 2”) mewn cysylltiad â’r Bil ar 25 Mai 2023.  

4.  Cyfeiriodd y Pwyllgor Busnes Femorandwm Rhif 2 at y Pwyllgor hwn ac at y 
Pwyllgor Deddfw riaeth, Cyfiawnder a’r Cyfansoddiad, a’r dyddiad cau ar gyfer 
cyflwyno adroddiad yw 15 Medi 2023. O ganlyniad i’r ail femorandwm, mae’r 
dyddiad cau hwn yn gymwys i Femorandwm Rhif 1 a Memorandwm Rhif 2. 

 
1 Memorandwm Cydsyniad Deddfwriaethol Rhif 1 ar y Bil Diogelu Data a Gwybodaeth Ddigidol 
(Rhif 2) 
2 Memorandwm Cydsyniad Deddfwriaethol Rhif 2 ar y Bil Diogelu Data a Gwybodaeth Ddigidol 
(Rhif 2) 

1. Ein dull ni 

5. Trafododd y Pwyllgor Femorandwm Rhif 1 yn ei gyfarfod ar 25 Mai 2023.3 
Trafodwyd Memorandwm Rhif 2 ar 29 Mehefin 2023.4 Adroddir ar y ddau 
Femorandwm ar yr un pryd. 

2. Y Bil Diogelu Data a Gwybodaeth Ddigidol 
(Rhif 2) 

6. Cafodd y Bil Diogelu Data a Gwybodaeth Ddigidol (Rhif 2)5 (“y Bil”) ei gyflwyno 
yn Nhŷ’r Cyffredin ar 8 Mawrth 2023.  

7. Prif amcan polisi’r Bil, fel y’i disgrifir yn y Nodiadau Esboniadol6 i’r Bil, yw 
“update and simplify the UK’s data protection framework with a view to reducing 
burdens on organisations while maintaining high data protection standards”. Mae 
hefyd yn cynnwys darpariaethau, ymhlith eraill, i ddiwygio’r rheoleiddiwr, y 
Comisiynydd Gwybodaeth, i sefydlu fframwaith ar gyfer darparu gwasanaethau 
dilysu digidol (DVS) yn y DU, ac i ddiwygio’r ffordd y mae genedigaethau a 
marwolaethau yn cael eu cofrestru yng Nghymru a Lloegr. 

8. Cafodd Bil Diogelu Data a Gwybodaeth Ddigidol7 ei gyflwyno yn wreiddiol yn 
Nhŷ’r Cyffredin ar 18 Gorffennaf 2022. Fodd bynnag, cafodd y Bil hwn ei ohirio cyn 
ei ail ddarlleniad a’i dynnu’n ôl wedi hynny ar 8 Mawrth 2023. Mae’r Bil yn disodli’r 
Bil Diogelu Data a Gwybodaeth Ddigidol gwreiddiol. 

3. Y darpariaethau y ceisir cydsyniad ar eu cyfer 

9. Mae Rheol Sefydlog 29 yn darparu bod rhaid i Weinidogion Cymru osod 
memorandwm cydsyniad deddfwriaethol pan fo Bil gan Lywodraeth y DU yn 
gwneud darpariaeth o ran Cymru: 

 
3 Cyfarfod y Pwyllgor Diwylliant, Cyfathrebu, y Gymraeg, Chwaraeon a Chysylltiadau Rhyngwladol – 
25 Mai 2023 
4 Cyfarfod y Pwyllgor Diwylliant, Cyfathrebu, y Gymraeg, Chwaraeon a Chysylltiadau Rhyngwladol – 
29 Mehefin 2023 
5 Y Bil Diogelu Data a Gwybodaeth Ddigidol (Rhif 2) 
6 Nodiadau Esboniadol ar gyfer y Bil Diogelu Data a Gwybodaeth Ddigidol (Rhif 2) 
7 Y Bil Diogelu Data a Gwybodaeth Ddigidol 

https://busnes.senedd.cymru/ieListDocuments.aspx?CId=742&MId=13327
https://busnes.senedd.cymru/ieListDocuments.aspx?CId=742&MId=13327
https://busnes.senedd.cymru/ieListDocuments.aspx?CId=742&MId=13360
https://busnes.senedd.cymru/ieListDocuments.aspx?CId=742&MId=13360
https://bills.parliament.uk/bills/3430
https://publications.parliament.uk/pa/bills/cbill/58-03/0265/en/220265env2.pdf
https://bills.parliament.uk/bills/3322

a. at unrhyw ddiben sydd o fewn cymhwysedd deddfwriaethol y Senedd 
(ac eithrio darpariaethau cysylltiedig, canlyniadol, trosiannol, dros dro, 
atodol neu ddarpariaethau arbed sy’n ymwneud â materion nad ydynt o 
fewn cymhwysedd deddfwriaethol y Senedd); neu 

b. sy’n addasu cymhwysedd deddfwriaethol y Senedd. 

10. Mae Memorandwm Rhif 2 yn disgrifio’r newidiadau a wnaed i’r Bil yn ystod y 
cyfnod Pwyllgor yn Nhŷ’r Cyffredin sydd, ym marn Llywodraeth Cymru, yn gofyn 
am gydsyniad deddfwriaethol y Senedd. 

11. Gan fod y Pwyllgor yn adrodd ar y ddau Femorandwm ar yr un pryd, y mae’r 
cydsyniad a geisir wedi ei amlinellu o dan bob is-bennawd. 

12. Ym Memorandwm Rhif 1 a Memorandwm Rhif 2, cyfeirir at y cymalau fel y’u 
rhifir yn fersiwn y Bil a gyflwynwyd. Mae’r adroddiad hwn wedyn yn cyfeirio at y 
cymalau fel y’u rhifwyd wrth eu cyflwyno. Ond dylid nodi bod rhifau’r cymalau 
wedi newid ers hynny yn dilyn diwygiadau a wnaed i’r Bil yn y Cyfnod Pwyllgor yn 
Nhŷ’r Cyffredin. 

Memorandwm Cydsyniad Deddfwriaethol Rhif 1 

13. Mae paragraffau 28 a 29 o Femorandwm Rhif 1 yn egluro nad yw Llywodraeth 
y DU yn cytuno bod angen cydsyniad deddfwriaethol y Senedd ar gyfer cymalau 
54 a 56 (Rhan 2, Gwasanaethau Dilysu Digidol, Porth Gwybodaeth). Yn lle hynny, 
mae Llywodraeth y DU wedi datgan mewn gohebiaeth a anfonwyd at Brif 
Weinidog Cymru gan Julia Lopez AS, y Gweinidog Gwladol yn yr Adran 
Gwyddoniaeth, Arloesi a Thechnoleg ar 7 Mawrth 2023 y byddai’n ceisio cydsyniad 
deddfwriaethol gan y Senedd mewn cysylltiad â thri maes yn y Bil: 

a. Rhan 3, Data am Gwsmeriaid a Data am Fusnesau; 

b. Rhan 4, Datgelu gwybodaeth er mwyn gwella gwasanaethau cyhoeddus 
i ymgymeriadau; ac 

c. Rhan 4, Rhoi cytundebau rhannu gwybodaeth at ddiben gorfodi’r 
gyfraith ar waith.8 

 
8 Llythyr oddi wrth y Prif Weinidog at y Pwyllgor Deddfwriaeth, Cyfiawnder a’r Cyfansoddiad: 
Cydsyniad Deddfwriaethol: Y Bil Diogelu Data a Gwybodaeth Ddigidol (Rhif 2) - 14 Mehefin 2023 

https://busnes.senedd.cymru/documents/s137817/Llythyr%20oddi%20wrth%20y%20Prif%20Weinidog%20at%20y%20Pwyllgor%20Deddfwriaeth%20Cyfiawnder%20ar%20Cyfansoddiad%20Cydsyniad.pdf
https://busnes.senedd.cymru/documents/s137817/Llythyr%20oddi%20wrth%20y%20Prif%20Weinidog%20at%20y%20Pwyllgor%20Deddfwriaeth%20Cyfiawnder%20ar%20Cyfansoddiad%20Cydsyniad.pdf

Cymalau 54 a 56 – Rhan 2, Gwasanaethau Dilysu Digidol (DVS), Porth 
Gwybodaeth 

14. Mae cymal 54 yn creu porth caniataol sy’n galluogi awdurdodau cyhoeddus i 
rannu gwybodaeth am unigolyn â sefydliad sydd wedi ei gofrestru ar y gofrestr 
DVS newydd ei sefydlu (y mae cymal 48 yn ei gwneud yn ofynnol ei sefydlu), pan 
fo’r unigolyn yn gwneud cais i’r sefydliad cofrestredig ddarparu DVS. 

15. Mae cymal 56(1) yn nodi bod rhaid i’r Ysgrifennydd Gwladol gyhoeddi cod 
ymarfer ynghylch datgelu gwybodaeth o dan gymal 54. Rhaid i’r cod hwn fod yn 
gyson â’r cod rhannu data a luniwyd ac a ddyroddwyd o dan Ddeddf Diogelu 
Data 2018 (cymal 56(2)). Mae cymal 56(3) yn ei gwneud yn ofynnol i awdurdodau 
cyhoeddus roi sylw i’r cod ymarfer wrth ddatgelu gwybodaeth o dan gymal 54. 

16. Mae Llywodraeth y DU o’r farn nad oes angen cydsyniad y Senedd ar gyfer 
cymalau 54 a 56. Mae paragraff 93 o’r Nodiadau Esboniadol i’r Bil yn egluro bod y 
mater a gedwir yn ôl ‘gwasanaethau rhyngrwyd’ (paragraff 84, adran C9 
(Telathrebu a thelegraffiaeth ddi-wifr) o Atodlen 7A i Ddeddf Llywodraeth Cymru 
2006 yn gymwys i ddarpariaethau DVS. Fodd bynnag, mae paragraff 888 o’r 
Nodiadau Esboniadol yn mynd ymlaen i ddatgan bod y mater a gedwir yn ôl 
‘telathrebu’ (paragraff 83, adran C9 (Telathrebu a thelegraffiaeth ddi-wifr) o 
Atodlen 7A i Ddeddf Llywodraeth Cymru 2006) yn gymwys. Nid yw’n glir pam y 
mae’r anghysondeb hwn yn bodoli mewn rhannau gwahanol o’r Nodiadau 
Esboniadol. 

17. Er hynny, mae Llywodraeth Cymru o’r farn bod Llywodraeth y DU yn 
dehongli’r mater a gedwir yn ôl ‘gwasanaethau rhyngrwyd’ yn eithriadol o eang 
(gweler paragraffau 29 a 30 o Femorandwm Rhif 1). Yn ei barn hi, byddai dilyn y 
dehongliad hwn yn awgrymu y byddai unrhyw wasanaeth a ddarperir drwy’r 
rhyngrwyd yn fater a gedwir yn ôl. Yn lle hynny, barn Llywodraeth Cymru yw bod y 
cymalau hyn yn ymwneud â materion datganoledig gwasanaethau cyhoeddus, yr 
economi a busnes ac felly’n “ddarpariaethau perthnasol” at ddibenion Rheol 
Sefydlog 29 (gweler paragraffau 17 a 18 o Femorandwm Rhif 1). 

18. Nid yw Memorandwm Rhif 1 na Memorandwm Rhif 2 yn mynd i’r afael â’r 
cyfeiriad a wneir at y mater a gedwir yn ôl ‘telathrebu’ yn y Nodiadau Esboniadol. 

19. Mae cymal 54 yn ymwneud â diben penodol darparu porth gwybodaeth i 
awdurdodau cyhoeddus i rannu gwybodaeth am unigolyn (h.y. data personol) â 
sefydliad sydd wedi ei gofrestru ar gofrestr y DVS, cyhyd â bod cydsyniad yn cael ei 

ddarparu. Mae cymal 56 yn ategol i gymal 54 ac yn darparu ar gyfer cyhoeddi cod 
ymarfer cysylltiedig. 

Cymalau 61 i 77 – Rhan 3, Data am Gwsmeriaid a Data am Fusnesau 

20. Mae’r cymalau hyn yn darparu ar gyfer rhannu gwybodaeth am gwsmeriaid a 
busnesau i wneud data’n fwy cludadwy (Data Clyfar) er mwyn gwella ansawdd y 
gwasanaethau a ddarperir i gwsmeriaid a busnesau. 

21. Cynllun y gwaith o wneud data’n fwy cludadwy rhwng cyflenwyr, darparwyr 
gwasanaethau, cwsmeriaid a thrydydd partïon perthnasol (fel yr eglurir yn y 
Nodiadau Esboniadol i’r Bil, ym mharagraff 39) yw: 

a. Ailgydbwyso’r anghymesuredd gwybodaeth rhwng cyflenwyr a 
chwsmeriaid; 

b. Galluogi cwsmeriaid i wneud gwell defnydd o’u data personol, er 
enghraifft drwy ei gwneud yn bosibl cymharu tariffau yn gywir a sicrhau 
bod bargeinion gwell ar gael; 

c. Galluogi cwsmeriaid i elwa o farchnad fwy cystadleuol, gan gynnwys 
drwy brisiau is a nwyddau a gwasanaethau o ansawdd gwell; 

d. Darparu gwasanaethau newydd yn y sectorau ac ar eu traws, megis y 
rheini a all helpu defnyddwyr i arbed a rheoli eu harian a’u 
gwasanaethau. 

22. Mae cymal 62 yn darparu’r prif bŵer gwneud rheoliadau mewn perthynas â 
data am gwsmeriaid. Mae cymal 62(1) yn galluogi’r Ysgrifennydd Gwladol neu’r 
Trysorlys i wneud rheoliadau sy’n ei gwneud yn ofynnol i ddeiliaid data ddarparu 
data am gwsmeriaid naill ai’n uniongyrchol i gwsmer ar ei gais neu i berson sydd 
wedi ei awdurdodi gan y cwsmer i gael y data, ar gais y cwsmer neu’r person 
awdurdodedig. 

23. Mae cymal 62(2)(a) yn ei gwneud yn bosibl i reoliadau ddarparu ar gyfer 
cynhyrchu, casglu a chadw data am gwsmeriaid fel yr eglurir ym mharagraff 466 
o’r Nodiadau Esboniadol, ”data holders have specific data to hand in order to 
ensure that Smart Data schemes can operate consistently and effectively.” 

24. Mae’r Nodiadau Esboniadol yn egluro (ym mharagraff 465): 

“...it is envisaged that data will be provided to an authorised person 
rather than the customer since the authorised person will be best 
able to make use of the data on the customer’s behalf (in the 
provision of innovative services such as account management 
services via a visual dashboard of accounts, displayed on a 
smartphone app) but the regulation-making powers have been kept 
broad to allow […] for direct provision of data to customers in the 
future.” 

25. Mae cymal 64 yn darparu’r prif bŵer gwneud rheoliadau mewn perthynas â 
data am fusnesau. Mae cymal 64(1) yn galluogi’r Ysgrifennydd Gwladol neu’r 
Trysorlys i wneud rheoliadau sy’n ei gwneud yn ofynnol i ddeiliaid data ddarparu 
data am fusnesau i gwsmer neu i drydydd partïon sy’n gymwys i gael data o dan y 
rheoliadau (megis person awdurdodedig y cyfeirir ato yng nghyd-destun cymal 
62(1)). Yn ogystal, caiff rheoliadau ei gwneud yn ofynnol i ddeiliaid data gyhoeddi 
data am fusnesau. 

26. Yn yr un modd â chymal 62(2)(a), mae cymal 64(2) yn galluogi’r Ysgrifennydd 
Gwladol neu’r Trysorlys i wneud rheoliadau i ddarparu ar gyfer cynhyrchu, casglu a 
chadw data am fusnesau. Diben y pŵer hwn yw ei gwneud yn ofynnol i ddeiliaid 
data gael data penodol wrth law er mwyn sicrhau y gall cynlluniau Data Clyfar 
weithredu’n gyson ac yn effeithiol. 

27. Mae cymal 73 wedi ei gynllunio i sicrhau y caiff y rheoliadau ddarparu ar gyfer 
prosesu gwybodaeth o dan y rheoliadau i beidio â thorri rhwymedigaeth hyder 
neu gyfyngiad arall ar brosesu gwybodaeth. 

Cymal 92 – Rhan 4, Datgelu gwybodaeth er mwyn gwella gwasanaethau 
cyhoeddus i ymgymeriadau 

28. Mae’r cymal hwn yn diwygio adran 35 o Ddeddf yr Economi Ddigidol 2017 
(“DEA 2017”) i’w gwneud yn bosibl rhannu gwybodaeth i wella’r ffordd y darperir 
gwasanaethau cyhoeddus i fusnesau, gan ehangu’r porth presennol sy’n caniatáu i 
awdurdodau cyhoeddus penodedig rannu gwybodaeth er mwyn darparu 
gwasanaethau cyhoeddus yn well i unigolion ac aelwydydd. 

29. Rhestrir personau penodedig (“specified persons”) yn Atodlen 4 i DEA 2017 ac 
maent yn cynnwys Cyrff Cymru (“Welsh Bodies”) (awdurdodau Cymreig 
datganoledig amrywiol). 

30. Mae adran 35 o DEA 2017 yn caniatáu i’r awdurdod cenedlaethol priodol 
(“appropriate national authority”) wneud rheoliadau i ychwanegu personau 
penodedig (“specified persons”) ac amcanion penodedig (“specified objectives”). 
Mae’r awdurdod cenedlaethol priodol (“appropriate national authority”) yn 
cynnwys Gweinidogion Cymru o ran Cymru. 

31. Mae Memorandwm Rhif 1 yn nodi bod angen cydsyniad ar gyfer cymal 92 
(gweler paragraff 23 o’r Memorandwm). 

Cymal 93 – Rhan 4, Datgelu gwybodaeth er mwyn gwella gwasanaethau 
cyhoeddus i ymgymeriadau 

32. Cyn i welliannau gael eu cyflwyno yn y Cyfnod Pwyllgor yn Nhŷ’r Cyffredin, 
roedd y cymal hwn yn darparu Pŵer Dirprwyedig i’r Ysgrifennydd Gwladol i roi ar 
waith, drwy reoliadau, gytundebau rhyngwladol sy’n ymwneud â rhannu 
gwybodaeth at ddibenion gorfodi’r gyfraith. Diffinnir “law enforcement purposes” 
(“dibenion gorfodi’r gyfraith”) yng nghymal 93(7) i olygu atal troseddau, ymchwilio 
iddynt, eu canfod neu eu herlyn neu gyflawni cosbau troseddol, gan gynnwys 
diogelu rhag bygythiadau i ddiogelwch y cyhoedd a’u hatal. 

33. Ar ôl ei ddiwygio, mae’r cymal yn darparu pŵer cydredol i Weinidogion 
Cymru mewn perthynas â materion datganoledig (gweler Gwelliannau 8-16 ac 
NC5, fel yr eglurir isod). 

34. Mae’r mater atal a chanfod troseddau ac ymchwilio iddynt wedi ei gadw’n ôl 
o dan baragraff 39, adran B5 (troseddu, trefn gyhoeddus a phlismona) o Atodlen 
7A i Ddeddf Llywodraeth Cymru 2006. Fodd bynnag, mae cymal 93 hefyd yn 
darparu ar gyfer erlyn troseddau neu gyflawni cosbau troseddol. Mae gan y 
Senedd gymhwysedd deddfwriaethol i ddarparu ar gyfer erlyn troseddau a 
chyflawni cosbau troseddol mewn perthynas ag ystod eang o faterion 
datganoledig. 

Pwerau dirprwyedig 

35. Mae’r Bil yn cynnwys nifer o bwerau dirprwyedig sy’n caniatáu i’r 
Ysgrifennydd Gwladol a’r Trysorlys wneud rheoliadau o dan y Bil. Mae cyfiawnhad 

Llywodraeth y DU dros roi’r pwerau hyn wedi ei amlinellu yn ei Memorandwm 
Pwerau Dirprwyedig i’r Bil.9 

36. Mae’r diwygiadau a wnaed gan gymal 92 o’r Bil i adran 35 o DEA 2017 yn cael 
yr effaith o estyn pŵer dirprwyedig sydd eisoes yn bodoli ac sy’n arferadwy gan 
Weinidogion Cymru o ran Cymru. Mae adran 35 o DEA 2017 yn cynnwys pwerau 
dirprwyedig (i) i bennu amcanion rhannu data, a (ii) i bennu awdurdodau 
cyhoeddus a all rannu data at ddiben penodedig drwy ddiwygio Atodlen 4 i DEA 
2017 (pŵer Harri’r Wythfed). Mae DEA 2017 yn caniatáu i’r awdurdod cenedlaethol 
priodol (“appropriate national authority”) wneud rheoliadau i ychwanegu 
personau penodedig (“specified persons”) ac amcanion penodedig (“specified 
objectives”) drwy ddiwygio Atodlen 4 i DEA 2017. 

37. Mae cymal 92 yn estyn pŵer darparu gwasanaethau cyhoeddus adran 35 i 
gynnwys busnesau a chyrff elusennol. Ar hyn o bryd, mae’r pŵer yn berthnasol i 
wasanaethau cyhoeddus a ddarperir i unigolion neu aelwydydd yn unig. Mae hyn 
yn golygu y gall fod gan amcanion penodedig (“specified objectives”) amcan i 
wella gwasanaeth cyhoeddus a ddarperir i fusnesau a/neu i gyrff elusennol, cyhyd 
â bod yr amodau eraill yng nghymal 92 wedi eu bodloni. 

38. Mae Rheol Sefydlog 29.3 yn darparu bod rhaid i femorandwm cydsyniad 
deddfwriaethol: 

(ii) pennu i ba raddau y mae (neu y byddai) y Bil yn gwneud 
darpariaeth berthnasol; (iii) esbonio a fernir ei bod yn briodol i’r 
ddarpariaeth honno gael ei gwneud ac iddi gael ei gwneud drwy 
gyfrwng y Bil; (iv) os yw’r Bil yn cynnwys unrhyw ddarpariaeth 
berthnasol sy’n rhoi pŵer i Weinidogion Cymru wneud is-
ddeddfwriaeth, nodi gweithdrefn y Senedd (os oes un) y mae’r is-
ddeddfwriaeth sydd i’w gwneud wrth arfer y pŵer i ddod oddi tani;” 

39. Eglurodd y Prif Weinidog i’r Pwyllgor Deddfwriaeth, Cyfiawnder a’r 
Cyfansoddiad nad oedd cyfeiriad at estyn y pŵer hwn wedi ei gynnwys ym 
Memorandwm Rhif 1 gan ei fod yn ymwneud ag addasu pŵer presennol, yn 
hytrach na rhoi pŵer. Ychwanegodd y Prif Weinidog, er cyflawnder, fod y pŵer i 

 
9 Senedd y DU: Y Bil Diogelu Data a Gwybodaeth Ddigidol (Rhif 2): Memorandwm gan yr Adran 
Gwyddoniaeth, Arloesi a Thechnoleg i’r Pwyllgor Pwerau Dirprwyedig a Diwygio Rheoleiddiol – 
Mawrth 2023 (Saesneg yn unig) 

https://eur02.safelinks.protection.outlook.com/?url=https%3A%2F%2Fpublications.parliament.uk%2Fpa%2Fbills%2Fcbill%2F58-03%2F0265%2Fdelpowersmemo.pdf&data=05%7C01%7CRhea.James%40senedd.wales%7Ca9721a72e2e34d94282b08db89c1f6df%7C38dc5129340c45148a044e8ef2771564%7C0%7C0%7C638255238378938456%7CUnknown%7CTWFpbGZsb3d8eyJWIjoiMC4wLjAwMDAiLCJQIjoiV2luMzIiLCJBTiI6Ik1haWwiLCJXVCI6Mn0%3D%7C3000%7C%7C%7C&sdata=0ufxo1TrvQTSebA9EWVtlSaVuIH4QeoGBzEaJJ9vV4g%3D&reserved=0
https://eur02.safelinks.protection.outlook.com/?url=https%3A%2F%2Fpublications.parliament.uk%2Fpa%2Fbills%2Fcbill%2F58-03%2F0265%2Fdelpowersmemo.pdf&data=05%7C01%7CRhea.James%40senedd.wales%7Ca9721a72e2e34d94282b08db89c1f6df%7C38dc5129340c45148a044e8ef2771564%7C0%7C0%7C638255238378938456%7CUnknown%7CTWFpbGZsb3d8eyJWIjoiMC4wLjAwMDAiLCJQIjoiV2luMzIiLCJBTiI6Ik1haWwiLCJXVCI6Mn0%3D%7C3000%7C%7C%7C&sdata=0ufxo1TrvQTSebA9EWVtlSaVuIH4QeoGBzEaJJ9vV4g%3D&reserved=0

wneud rheoliadau yn adran 35 o Ddeddf yr Economi Ddigidol 2017 (y pŵer sy’n 
cael ei addasu) yn ddarostyngedig i’r weithdrefn gadarnhaol.10 

Gwahaniaeth polisi rhwng Cymru a Lloegr 

40. Mae cymal 36 yn mewnosod adran newydd 148A yn Neddf Diogelu Data 
2018. Mae’r adran newydd hon yn gwneud darpariaeth ynghylch hysbysiadau 
cyfweliadau, y gellir eu defnyddio i’w gwneud yn ofynnol i berson fynd i gyfweliad 
ac ateb cwestiynau yn unol â dymuniadau’r Comisiynydd Gwybodaeth (y 
“Comisiynydd”). 

41. At hynny, mae cymal 36 yn mewnosod adran newydd 148B, sy’n gosod 
cyfyngiadau penodol ar yr amgylchiadau pan fo’r Comisiynydd yn gallu ei gwneud 
yn ofynnol i berson ateb cwestiynau o dan hysbysiad cyfweliad. Mae is-adran (9) yn 
rhestru cyrff na all y Comisiynydd roi hysbysiad cyfweliad iddynt, gan gynnwys: 

“...the Office for Standards in Education, Children’s Services and Skills 
in so far as it is a controller or processor in respect of information 
processed for the purposes of functions exercisable by His Majesty’s 
Chief Inspector of Education, Children’s Services and Skills by virtue of 
section 5(1)(a) of the Care Standards Act 2000.” 

42. Mae’r swyddogaethau y cyfeirir atynt yn ymwneud â chofrestru cartrefi plant 
yn Lloegr, canolfannau preswyl i deuluoedd yn Lloegr, asiantaethau maethu yn 
Lloegr neu, pan fo dwy gangen neu ragor yn gyfrifol am weithgareddau asiantaeth 
faethu, y canghennau yn Lloegr, asiantaethau mabwysiadu gwirfoddol y mae eu 
prif swyddfa yn Lloegr, ac asiantaethau cymorth mabwysiadu yn Lloegr neu, pan 
fo dwy gangen neu ragor yn gyfrifol am weithgareddau asiantaeth cymorth 
mabwysiadu, y canghennau yn Lloegr. 

43. Mae’r Pwyllgor yn nodi’r ymateb a ddarparodd y Prif Weinidog i’r Pwyllgor 
Deddfwriaeth, Cyfiawnder a’r Cyfansoddiad ar 14 Mehefin fel a ganlyn: 

"Rwyf wedi gofyn i’m swyddogion ystyried ein safbwynt mewn 
perthynas â’r darpariaethau hyn, lle mai Llywodraeth Cymru yw’r 
rheoleiddiwr ar gyfer y gwasanaethau cyfatebol yng Nghymru – sef 

gwasanaethau cartrefi gofal a ddarperir yn hollol neu’n bennaf ar 
gyfer plant, canolfannau preswyl i deuluoedd a gwasanaethau 
maethu a gwasanaethau mabwysiadu."11 

Memorandwm Cydsyniad Deddfwriaethol Rhif 2 

Gwelliant NC3 – Gwybodaeth a ddatgelwyd gan Awdurdod Cyllid Cymru 

44. Mae Memorandwm Rhif 2 yn egluro bod Llywodraeth y DU, yn dilyn 
trafodaethau â swyddogion Llywodraeth y DU, wedi cyflwyno gwelliant NC3. 
Roedd y gwelliant hwn yn nodi, pan fo Awdurdod Cyllid Cymru yn datgelu 
gwybodaeth ar gyfer darparu Gwasanaethau Dilysu Digidol o dan gymal 54 (cymal 
56 bellach yn dilyn diwygiadau eraill a wnaed i’r Bil yn ystod y cyfnod Pwyllgor), 
bod datgelu’r wybodaeth honno ymhellach yn cael ei atal heb gydsyniad 
Awdurdod Cyllid Cymru. 

45. Ceisiwyd y ddarpariaeth hon gan Lywodraeth Cymru mewn ymateb i 
ddarpariaeth debyg sy’n bodoli mewn perthynas â gwybodaeth a ddatgelwyd gan 
Cyllid a Thollau EM. 

46. Mae Llywodraeth Cymru o’r farn bod y diwygiad hwn yn gwneud “darpariaeth 
berthnasol” at ddibenion Rheol Sefydlog 29. Fodd bynnag, mae Memorandwm 
Rhif 2 (ym mharagraff 27) yn esbonio nad yw Llywodraeth y DU yn cytuno bod 
angen cydsyniad deddfwriaethol y Senedd ar gyfer y diwygiad gan ei bod o’r farn 
y bydd Gwasanaethau Dilysu Digidol bob amser yn cynnwys defnyddio’r 
rhyngrwyd mewn rhyw ffordd ac, felly, yn dadlau bod y mater a gedwir yn ôl 
“gwasanaethau rhyngrwyd” yn cael ei sbarduno. 

47. Diben y cymal newydd a fewnosodwyd gan welliant NC3 (cymal 58 bellach 
yn dilyn diwedd y cyfnod Pwyllgor yn Nhŷ’r Cyffredin), ynghyd â chymalau 54 a 56 
(cymalau 56 a 60 bellach yn dilyn diwedd y cyfnod Pwyllgor yn Nhŷ’r Cyffredin), 
yw hwyluso darparu gwasanaeth digidol. Bydd y gwasanaeth hwnnw’n cael ei 
ddarparu ar-lein yn ddieithriad. 

48. Nododd Llywodraeth Cymru fod angen cydsyniad deddfwriaethol ar gyfer 
cymalau 54 a 56 (cymalau 56 a 60 bellach, yn y drefn honno) yn ei Memorandwm 
Rhif 1. Ni nodwyd bod angen cydsyniad deddfwriaethol ar gyfer unrhyw 

ddarpariaethau eraill yn Rhan 2 o’r Bil, sy’n ymwneud â Gwasanaethau Dilysu 
Digidol. Ysgrifennodd y Pwyllgor Deddfwriaeth, Cyfiawnder a’r Cyfansoddiad at 
Lywodraeth Cymru ar 15 Mai 2023 yn gofyn am ragor o wybodaeth ynghylch pam 
na cheisiwyd cydsyniad deddfwriaethol mewn perthynas â chymalau sylweddol 
eraill yn Rhan 2. Cafwyd ymateb ar 14 Mehefin 2023. Yn yr ymateb, nododd y Prif 
Weinidog: 

“Mae cymalau 54 a 56 yn rhoi pŵer i awdurdodau cyhoeddus i roi 
gwybodaeth bersonol am unigolion (yn ddarostyngedig i gydsyniad) i 
sefydliadau sy’n darparu Gwasanaethau Dilysu Digidol (DVS). Y diben 
yw gwneud darparu gwasanaethau dilysu digidol yn haws a gwella’r 
gwasanaethau a gynigir i’r defnyddiwr. Yn wahanol i gymalau eraill 
yn Rhan 2, nid ydynt yn ymwneud â rheoli gwasanaethau dilysu 
digidol."12 

Gwelliant 46 – Newid i gymal 61 (Data am gwsmeriaid a data am fusnesau) 

49. Mae cymalau 61-77 (Rhan 3), fel y’u cyflwynwyd, yn gwneud darpariaeth 
ynghylch rhannu gwybodaeth cwsmeriaid a busnesau i wneud data’n fwy 
cludadwy (Data Clyfar). Mae’r cymalau hyn yn caniatáu ar gyfer rhannu data yn 
ddiogel, ar gais y cwsmer, â darparwyr trydydd parti awdurdodedig, a fyddai 
wedyn yn defnyddio’r data i ddarparu gwasanaethau i’r cwsmer, gan gynnwys 
cyfnewid cyfrif yn awtomatig, gwasanaethau cymharu’r farchnad a rheoli cyfrifon 
personol.  Gall y cwsmer fod yn ddefnyddiwr neu’n fusnes. 

50. Mae Gwelliant 46 yn ddiwygiad technegol a wnaed i’r diffiniad o ddata am 
fusnesau (“business data”) yng nghymal 61 (cymal 65 bellach yn dilyn diwedd y 
cyfnod Pwyllgor yn Nhŷ’r Cyffredin). Mae’r diffiniad hwnnw’n cyfeirio at gyflenwi 
neu ddarparu nwyddau, gwasanaethau a chynnwys digidol. Mae’r diwygiad yn 
darparu bod rhan arall o’r diffiniad hwnnw yn cyfeirio at yr hyn a gyflenwir, yn 
ogystal â’r hyn a ddarperir, er mwyn sicrhau cysondeb ar draws y diffiniad. Fel y’i 
cyflwynwyd, dim ond at yr hyn a ddarparwyd yr oedd y rhan honno o’r diffiniad yn 
cyfeirio. 

51. Barn Llywodraeth Cymru yw bod diben Rhan 3 o’r Bil yn ymwneud â busnes 
a’r economi. O’r herwydd, cafodd darpariaethau Rhan 3 eu cynnwys ym 

Memorandwm Rhif 1 fel rhai y mae angen cydsyniad deddfwriaethol y Senedd ar 
eu cyfer. Gan fod y diwygiad yn dod o fewn Rhan 3, mae angen cydsyniad 
deddfwriaethol. 

52. Mae Memorandwm Rhif 2 yn nodi (ym mharagraff 26) bod Llywodraeth y DU 
yn cytuno bod angen cydsyniad deddfwriaethol ar gyfer Gwelliant 46. 

Gwelliannau 8-16 ac NC5, yn ymwneud â chymal 93 (Rhoi cytundebau rhannu 
gwybodaeth at ddiben gorfodi’r gyfraith ar waith), cymal 108 (Rheoliadau), 
ystyr “awdurdod priodol” 

53. Mae Memorandwm Rhif 2 yn egluro (ym mharagraff 22) bod trafodaethau 
wedi eu cynnal rhwng Llywodraeth Cymru a swyddogion Llywodraeth y DU mewn 
perthynas â chymal 93 sydd, fel y’i cyflwynwyd, yn rhoi pwerau i’r Ysgrifennydd 
Gwladol wneud rheoliadau, fel y mae’n ei ystyried yn briodol, at ddiben 
gweithredu cytundeb rhyngwladol mewn perthynas â rhannu gwybodaeth at 
ddiben gorfodi’r gyfraith.  

54. Mae Memorandwm Rhif 1 yn nodi barn Llywodraeth Cymru y dylid rhoi 
pwerau priodol i Weinidogion Cymru wneud rheoliadau at y diben hwnnw o fewn 
cymhwysedd deddfwriaethol y Senedd. Ar hyn o bryd, mae’r Bil yn darparu y 
byddai’r pŵer yn arferadwy gan yr Ysgrifennydd Gwladol yn unig. 

55. O ganlyniad i drafodaethau, cyflwynodd Llywodraeth y DU Welliannau 8-16 
ac NC5. 

56. Mae paragraff 24 o Femorandwm Rhif 2 yn nodi’n fanwl effaith y gwelliannau 
hyn. Mae nifer o’r gwelliannau yn rhai canlyniadol. Ond prif effaith y gwelliannau 
hyn, yn arbennig Gwelliannau 8, 10 ac NC5, yw galluogi’r pŵer gwneud rheoliadau 
a roddir gan gymal 93 (cymal 99 bellach yn dilyn diwygiadau eraill a wnaed i’r Bil 
yn ystod y cyfnod Pwyllgor) i gael ei arfer ar yr un pryd gan yr Ysgrifennydd 
Gwladol ac, mewn perthynas â materion datganoledig, Gweinidogion Cymru a 
Gweinidogion yr Alban. 

57. Byddai pwerau Gweinidogion Cymru i wneud rheoliadau yn ddarostyngedig 
i’r weithdrefn penderfyniad negyddol. 

58. Mae Llywodraeth Cymru o’r farn bod angen cydsyniad deddfwriaethol gan y 
gallai rheoliadau a wneir o dan y pŵer hwn wneud darpariaeth at ddiben o fewn 
cymhwysedd deddfwriaethol y Senedd i’r graddau y maent yn ymwneud â 

gweithredu cytundebau rhyngwladol mewn meysydd datganoledig (fel y nodir 
ym mharagraff 25 o Femorandwm Rhif 2). 

59. Mae Memorandwm Rhif 2 yn nodi (ym mharagraff 26) bod Llywodraeth y DU 
yn cytuno bod angen cydsyniad deddfwriaethol ar gyfer Gwelliannau 8-16 ac NC5. 

60. Mae gweithredu rhwymedigaethau rhyngwladol i’r graddau y maent yn 
ymwneud â meysydd datganoledig yn fater datganoledig. Mae elfennau o ‘at 
ddiben gorfodi’r gyfraith’ (fel y’u diffinnir yn y Bil) hefyd wedi eu datganoli, megis 
erlyn troseddau neu weithredu cosbau troseddol mewn meysydd datganoledig. 

4. Rhesymau dros wneud darpariaethau ar gyfer 
Cymru yn y Bil 

Memorandwm Cydsyniad Deddfwriaethol Rhif 1 

61. Mae Llywodraeth Cymru wedi dod i’r casgliad ei bod yn briodol argymell 
cydsyniad mewn cysylltiad â chymal 54 (Rhan 2, Gwasanaethau Dilysu Digidol) a 
chymal 92 (Rhan 4, Datgelu gwybodaeth er mwyn gwella gwasanaethau 
cyhoeddus i ymgymeriadau). 

62. Fodd bynnag, mae Llywodraeth Cymru wedi dod i’r casgliad nad yw’n briodol 
argymell cydsyniad ar gyfer y darpariaethau sy’n weddill y mae Llywodraeth 
Cymru yn ystyried bod angen cydsyniad y Senedd ar eu cyfer, sef: 

a. Cymal 56 (Rhan 2, Gwasanaethau Dilysu Digidol); 

b. Cymalau 61 i 77 (Rhan 3, Data am Gwsmeriaid a Data am Fusnesau); ac 

c. Cymal 93 (Rhan 4, Rhoi cytundebau rhannu gwybodaeth at ddiben 
gorfodi’r gyfraith ar waith). 

63. Mae Llywodraeth Cymru yn egluro ym mharagraff 36 o Femorandwm Rhif 1 
bod mwyafrif llethol y Bil yn ymwneud â materion a gedwir yn ôl gan fod diogelu 
data yn fater a gedwir yn ôl, bod gwerthu a chyflenwi nwyddau a gwasanaethau i 
ddefnyddwyr yn fater a gedwir yn ôl, bod telathrebu yn fater a gedwir yn ôl a bod 
cofrestru genedigaethau, marwolaethau a mannau addoli yn fater a gedwir yn ôl, 
fel y’i nodir yn Atodlen 7A i Ddeddf Llywodraeth Cymru 2006. O’r herwydd, mae’n 
credu y “gallai fod yn briodol i’r darpariaethau hyn gael eu gwneud drwy Fil y DU”. 

64. Fodd bynnag, mae Memorandwm Rhif 1 yn mynd ymlaen i egluro bod 
materion sy’n peri pryder y bydd angen eu datrys cyn y gall argymell y dylai’r 
Senedd roi ei chydsyniad i’r Bil. I grynhoi: 

a. Mewn perthynas â chymal 56, mae Llywodraeth Cymru yn egluro bod 
angen ystyried ymhellach oblygiadau datganoledig Cod Ymarfer ar lefel 
y DU sy’n ymwneud â’r pŵer rhannu data caniataol a ddarperir yng 
nghymal 54 o’r Bil (paragraffau 38 a 39 o Femorandwm Rhif 1); 

b. Mewn perthynas â chymalau 61 i 77, mae Llywodraeth Cymru yn egluro 
bod angen ystyried ymhellach oblygiadau datganoledig y pwerau 
gwneud rheoliadau sy’n cael eu rhoi i’r Ysgrifennydd Gwladol a’r Trysorlys 
gan y cymalau hynny (paragraffau 40 i 42 o Femorandwm Rhif 1); 

c. Mewn perthynas â chymal 93, barn Llywodraeth Cymru yw y dylid rhoi 
pwerau priodol i Weinidogion Cymru i wneud rheoliadau at ddiben rhoi 
cytundeb rhyngwladol sy’n ymwneud â rhannu gwybodaeth ar waith ar 
gyfer agweddau gorfodi’r gyfraith sydd o fewn cymhwysedd 
deddfwriaethol y Senedd. Ar hyn o bryd, mae’r Bil yn darparu y byddai’r 
pŵer yn arferadwy gan yr Ysgrifennydd Gwladol. Mae paragraff 44 o’r 
Memorandwm yn egluro bod y mater yn destun trafodaethau parhaus 
rhwng Llywodraeth Cymru a Llywodraeth y DU. 

65. Mae’r Pwyllgor yn nodi bod y Prif Weinidog yn egluro, mewn llythyr at y 
Pwyllgor Deddfwriaeth, Cyfiawnder a’r Cyfansoddiad dyddiedig 14 Mehefin 2023, 
fod swyddogion Llywodraeth Cymru yn ystyried, mewn perthynas â chymal 56: 

“...a yw’r pwerau a roddwyd i’r Ysgrifennydd Gwladol mewn perthynas 
â chymal 56 yn briodol, am y byddai’r Cod Ymarfer canlyniadol yn 
berthnasol i gyrff cyhoeddus Cymru.” 

66. Mae’r Pwyllgor hefyd yn nodi bod y Prif Weinidog yn egluro yn yr un llythyr, 
mewn perthynas â chymalau 61-77, fod swyddogion Llywodraeth Cymru yn 
ystyried ar hyn o bryd: 

“...a yw’r pwerau a roddwyd i’r Ysgrifennydd Gwladol a’r Trysorlys 
mewn perthynas â chymalau 61–77 yn briodol, ac a fyddai’n briodol i 
Weinidogion Cymru fod â phwerau yn y maes hwn.”13 

67. Mae Memorandwm Rhif 1 yn mynegi (ym mharagraffau 33 i 35) bryderon 
Llywodraeth Cymru mewn perthynas â’r Bil yn fwy cyffredinol, gan gynnwys, yn ei 
barn hi, y potensial i danseilio hawliau unigol, gwanhau annibyniaeth Swyddfa’r 
Comisiynydd Gwybodaeth fel y rheoleiddiwr, a’r risg i benderfyniad digonolrwydd 
presennol y DU a roddwyd ym mis Mehefin 2021 gan yr UE am gyfnod o bedair 
blynedd i ddechrau. 

Memorandwm Cydsyniad Deddfwriaethol Rhif 2 

68. Mae Memorandwm Rhif 2 yn nodi fel a ganlyn, ym mharagraff 35: 

“Yn fy marn i, efallai y bydd yn briodol ymdrin â’r darpariaethau hyn 
yn y Bil DU hwn, gan mai’r Bil hwn fydd y ffordd fwyaf effeithiol o ddod 
â’r darpariaethau hyn i rym. 

69. Mae Llywodraeth Cymru yn nodi ei bod yn ystyried ei bod yn briodol argymell 
rhoi cydsyniad deddfwriaethol mewn perthynas â Gwelliant NC3 (Gwybodaeth a 
ddatgelir gan Awdurdod Cyllid Cymru). 

70. Fodd bynnag, nid yw’n ystyried ei bod yn briodol argymell rhoi cydsyniad 
mewn perthynas â’r darpariaethau eraill nes bod trafodaethau pellach wedi eu 
cynnal gyda Llywodraeth y DU. 

71. Amlinellir pryderon Llywodraeth Cymru yn fanylach ym mharagraffau 30-32 o 
Femorandwm Rhif 2. Ond mae’n ailadrodd y pryderon a amlinellwyd ym 
Memorandwm Rhif 1 mewn perthynas â phwerau gwneud rheoliadau sy’n cael eu 
rhoi i’r Ysgrifennydd Gwladol gan Ran 3 o’r Bil (Data Cwsmeriaid a Busnesau), yn 
ogystal â gwrthwynebiad i ddefnyddio pŵer cydredol mewn perthynas â rhoi 
cytundebau rhannu gwybodaeth at ddiben gorfodi’r gyfraith ar waith. 

72. Yn benodol mewn perthynas â’r cytundebau hyn, mae Llywodraeth Cymru yn 
amlinellu ei phryderon ynghylch y diffyg mecanwaith cydsynio mewn ymateb i’r 

 
13 Gohebiaeth gan y Prif Weinidog at y Pwyllgor Deddfwriaeth, Cyfiawnder a’r Cyfansoddiad ar 14 
Mehefin 2023 ynghylch Memorandwm Cydsyniad Deddfwriaethol Atodol (Memorandwm Rhif 2) 
ar y Bil Diogelu Data a Gwybodaeth Ddigidol  

https://busnes.senedd.cymru/documents/s137817/Llythyr%20oddi%20wrth%20y%20Prif%20Weinidog%20at%20y%20Pwyllgor%20Deddfwriaeth%20Cyfiawnder%20ar%20Cyfansoddiad%20Cydsyniad.pdf
https://busnes.senedd.cymru/documents/s137817/Llythyr%20oddi%20wrth%20y%20Prif%20Weinidog%20at%20y%20Pwyllgor%20Deddfwriaeth%20Cyfiawnder%20ar%20Cyfansoddiad%20Cydsyniad.pdf
https://busnes.senedd.cymru/documents/s137817/Llythyr%20oddi%20wrth%20y%20Prif%20Weinidog%20at%20y%20Pwyllgor%20Deddfwriaeth%20Cyfiawnder%20ar%20Cyfansoddiad%20Cydsyniad.pdf

posibilrwydd y bydd Llywodraeth y DU yn arfer y pŵer. Mae’n egluro bod 
swyddogion Llywodraeth Cymru wedi gofyn bod pwerau cydredol plws yn cael eu 
rhoi i Weinidogion Cymru at y diben hwn. 

5. Ystyriaethau y DU a’r UE 

73. Fel y Pwyllgor sy’n gyfrifol am gysylltiadau rhyngwladol, rydym yn cydnabod 
bod y Bil yn croestorri yn uniongyrchol â chysylltiadau rhwng y DU a’r UE. O’r 
safbwynt hwn yr ydym wedi ystyried yr agwedd hon ar y Bil.   

Digonolrwydd data 

74. Fel yr amlinellir ym mharagraff 62 o’r adroddiad hwn, mae Llywodraeth 
Cymru yn pryderu y gallai’r Bil beri risg i benderfyniad digonolrwydd y DU, a 
roddwyd ym mis Mehefin 2021 gan y Comisiwn Ewropeaidd am gyfnod o bedair 
blynedd i ddechrau.   

75. Mae gan y Comisiwn Ewropeaidd y pŵer i benderfynu a yw gwlad y tu allan 
i’r UE yn cynnig lefelau digonol o ddiogelu data. Mae penderfyniad digonolrwydd 
yn golygu nad oes angen unrhyw fesurau diogelu ychwanegol ar gyfer llif data 
personol o’r UE, Norwy, Liechtenstein a Gwlad yr Iâ i drydydd gwledydd, fel y DU.   

76. Mae’r Pwyllgor yn nodi pryder Llywodraeth Cymru ynghylch y mater hwn, a 
gohebiaeth y Prif Weinidog at y Pwyllgor Deddfwriaeth, Cyfiawnder a’r 
Cyfansoddiad dyddiedig 15 Mai14. Mae’r Pwyllgor yn credu bod rhannu data rhwng 
y DU a’r UE yn elfen hanfodol o gysylltiadau rhwng y DU a’r UE ar ôl Brexit. Mae’r 
Pwyllgor yn pryderu y gallai’r elfennau y cyfeirir atynt yn y Memorandwm beri risg 
i’r penderfyniadau digonolrwydd nawr ac yn y dyfodol.  

Y Cytundeb Masnach a Chydweithredu 

77. Mae’r Pwyllgor yn nodi bod Cytundeb Masnach a Chydweithredu y DU a’r UE 
yn gosod dyletswyddau ar faterion y mae’r Bil yn ymdrin â hwy, gan gynnwys ar 
ddiogelu data personol, trosglwyddiadau data trawsffiniol, a chydweithredu ym 
maes gorfodi’r gyfraith.  

 
14 Gohebiaeth gan y Pwyllgor Deddfwriaeth, Cyfiawnder a’r Cyfansoddiad at y Prif Weinidog ar 15 
Mai 2023. 

https://busnes.senedd.cymru/documents/s137416/Llythyr%20at%20y%20Prif%20Weinidog%20Cydsyniad%20Deddfwriaethol%20Y%20Bil%20Diogelu%20Data%20a%20Gwybodaeth%20Ddigidol%20Rhif.pdf
https://busnes.senedd.cymru/documents/s137416/Llythyr%20at%20y%20Prif%20Weinidog%20Cydsyniad%20Deddfwriaethol%20Y%20Bil%20Diogelu%20Data%20a%20Gwybodaeth%20Ddigidol%20Rhif.pdf

6. Casgliadau 

78. O ran Memorandwm Rhif 1, nid yw’r Pwyllgor o’r farn bod angen cydsyniad ar 
gyfer cymalau 54 a 56 gan nad ydynt yn gwneud darpariaeth am reswm o fewn 
cymhwysedd deddfwriaethol y Senedd. Fodd bynnag, mae’r Pwyllgor o’r farn bod 
angen cydsyniad ar gyfer cymalau 61 i 77, 92 a 93 yn y drefn honno. 

79. O ran Memorandwm Rhif 2, nid yw’r Pwyllgor o’r farn bod angen cydsyniad ar 
gyfer Gwelliant NC3. Mae’r Pwyllgor o’r farn bod angen cydsyniad ar gyfer 
Gwelliant 46, Gwelliannau 8-16, ac NC5 mewn perthynas â chymal 93, cymal 108, 
ac ystyr ”awdurdod cenedlaethol priodol”. 

80. Mae’r Pwyllgor yn cydnabod y pryderon a fynegwyd gan Lywodraeth Cymru 
mewn perthynas â phenderfyniad yr UE ar ddigonolrwydd yr UE.  

Argymhelliad 1. Yng ngoleuni’r risgiau posibl a amlinellwyd gan Lywodraeth 
Cymru i benderfyniad yr UE ar ddigonolrwydd data y DU, rydym yn galw ar 
Lywodraeth Cymru i roi diweddariadau rheolaidd i’r Pwyllgor am effaith y Bil ar 
gysylltiadau rhwng y DU a’r UE, gan gynnwys trafodaethau rhynglywodraethol ar y 
Bil wrth iddo fynd drwy Senedd y DU ac yn barhaus pe bai’n cael ei ddeddfu.  

